
gCoim.: 

8401/14 VISA 90 CODEC 971 COMIX 201 (COM(2014) 164 final) 
8406/14 VISA 91 CULT 56 CODEC 974 COMIX 202 (COM(2014) 163 final 

Ábhar: An Pacáiste maidir le Víosaí 
-Dréacht-Rialachán ó Pharlaimint na hEorpa agus ón gComhairle maidir le 
Cód an Aontais maidir le Víosaí (Cód Víosaí) (athmhúnlú) 
-Dréacht-Rialachán ó Pharlaimint na hEorpa agus ón gComhairle lena 
mbunaítear víosa chamchuairte 

  

I. Cúrsaí mar atá 

An 2 Aibreán 2014, thíolaic an Coimisiún "an Pacáiste maidir le Víosaí" ina bhfuil an togra 

le haghaidh athmhúnlú ar an Rialachán maidir le Cód an Aontais maidir le Víosaí1 (dá ngairfear 

an Cód Víosaí anseo feasta) agus an togra le haghaidh Rialachán lena mbunófar víosa 

chamchuairte2. 

                                                 
1 Dréacht-Rialachán ó Pharlaimint na hEorpa agus ón gComhairle lena leasaítear Rialachán 

(CE) Uimh. 810/2009 lena mbunaítear Cód Comhphobail maidir le Víosaí (Cód Víosaí) 
(féach 8401/14). 

2 Dréacht-Rialachán ó Pharlaimint na hEorpa agus ón gComhairle lena mbunaítear víosa 
chamchuairte agus lena leasaítear an Coinbhinsiún chun Comhaontú Schengen a chur 
chun feidhme agus lena leasaítear freisin Rialachán (CE) Uimh. 562/2006 
agus Rialachán (CE) Uimh. 767/2008 (féach 8406/14). 

Sa dréacht-Rialachán lena n-athmhúnlaítear an Cód Víosaí, cuirtear san áireamh an bhéim 

a leagtar, ar bhonn polaitiúil, ar an dea-thionchar atá ag an mbeartas víosaí ar gheilleagar 

an Aontais Eorpaigh i gcoitinne agus, go háirithe, ar an turasóireacht. Is é is aidhm 

dó comhleanúnachas le cuspóirí fáis na straitéise Eoraip 2020 a áirithiú agus cuidiú le borradh 

a chur faoin bhfás eacnamaíoch, agus, ag an am céanna, an comhleanúnachas atá ann le beartais eile 

an Aontais a choimeád, amhail caidreamh eachtrach, trádáil, oideachas, cultúr agus turasóireacht. 

Chuige sin, cuirtear raon leasuithe chun cinn sa togra lena n-éascófar deiseanna taistil 

do thaistealaithe dlisteanacha agus lena simpleofar an creat dlí ar mhaithe leis na Ballstáit. 

Bunaítear leis, freisin, catagóirí nua iarratasóirí ar víosa a dtairbheodh an chabhair sin i dtaca le nós 

imeachta dhóibh. Tá feidhm ag roinnt cabhrach i dtaca le nós imeachta maidir leis na hiarratasóirí 

uile fad nach bhfuil feidhm ag roinnt eile cabhrach ach le catagóirí áirithe tairbhithe: "iarratasóirí 

atá cláraithe sa Chóras Faisnéise Víosaí (VIS)", "'taistealaithe rialta atá cláraithe sa VIS" 

agus "garghaolta" saoránach an Aontais. 

Maidir leis an dréacht-Rialachán maidir le víosaí camchuairte, bunaítear cineál nua víosa 

dá ngairtear 'víosa chamchuairte'. Is é is aidhm dó bearna sa dlí a líonadh trí údarú nua a thabhairt 

isteach maidir le daoine a bhfuil leas nó gá dlisteanach acu le fanacht níos mó ná 90 lá i limistéar 

Schengen, ach gan fanacht fada go leor i mBallstát ar bith chun dul chun cónaithe ann. Réiteodh 

sé an cás, dá bhrí sin, do chatagóirí áirithe daoine a bhfuil an leas nó an gá dlisteanach sin acu 

amhail beo-thaibheoirí, lucht spóirt agus a gcuid foirne a théann ar camchuairt ó Bhallstát amháin 

go Ballstát eile. Suas le bliain amháin a bheadh sa tréimhse fanachta údaraithe i limistéar Schengen, 

agus d'fhéadfaí síneadh bliana eile a fháil, ach go mbeadh teorainn 90 lá ann in aon tréimhse 180 lá 

i gcás gach Ballstáit. D'fhéadfadh an córas uile-Aontais a bheidh ann amach anseo maidir le dul 

isteach agus imeacht (EES) bheith tábhachtach don togra seo toisc go bhféadfar an tréimhse 

fanachta údaraithe a ríomh i gcás gach náisiúnach tríú tír. 

Maidir le himeachtaí i bParlaimint na hEorpa, is é López Aguilar (LIBE, S&D) an Rapóirtéir 

don togra le haghaidh athmhúnlú ar an gCód Víosaí agus ceapadh Brice HORTEFEUX 

(LIBE, EPP) mar Rapóirtéir don togra lena ndírítear ar víosa chamchuairte a bhunú. Cuireadh 

na dréacht-tuarascálacha i láthair Choiste LIBE an 14 Meán Fómhair. Is cosúil go ndéanfar an vótáil 

ar na leasuithe ar an dá thogra an 13 Deireadh Fómhair 2015. 

Maidir le nósanna imeachta sa Chomhairle, chuir an Mheitheal um Víosaí tús leis an gcéad léamh 
ar an togra i Meitheamh 2014. Sa phlé a rinneadh, díríodh ar shraith éascuithe lena mbaineann 
go leor fadhbanna agus a gcaithfear réitigh iomchuí a shainaithint ina leith. Is é is mó a theastaíonn 
ón gComhairle, go deimhin, cothromaíocht chuí a bhaint amach idir fás eacnamaíoch a chothú 
tríd an turasóireacht laistigh den Aontas Eorpach agus cosc a chur, ag an am céanna, ar inimirce 
mhírialta agus ar rioscaí slándála. Sa chomhthéacs sin, tá roinnt saincheisteanna ann atá fós 
gan réiteach agus a mheastar atá íogair agus chabhródh treoir pholaitiúil ó na hAirí go mór 
leis an bplé ina leith a chur chun cinn. 

II. Saincheisteanna atá fós gan réiteach 

Dá bhrí sin, iarrann an Uachtaránacht ar na hAirí a dtuairimí a thabhairt maidir leis 
na saincheisteanna seo a leanas: 
1) Eisiúint éigeantach víosaí dul isteach iolrach (MEV) atá bailí ar feadh trí bliana 

nó cúig bliana do thaistealaithe rialta atá cláraithe sa VIS (Airt. 21 (3) agus (4)) 

De réir an togra ón gCoimisiún, eiseoidh consalachtaí víosa dul isteach iolrach atá bailí ar feadh 
trí bliana do thaistealaithe rialta atá cláraithe sa VIS agus a d'úsáid go dleathach an dá víosa a fuair 
siad roimhe sin. Maidir le taistealaithe rialta atá cláraithe sa VIS agus a d'úsáid go dleathach 
an víosa dul isteach iolrach a bhí bailí ar feadh trí bliana, eiseofar víosa dul isteach iolrach dóibh 
a bheidh bailí ar feadh cúig bliana, ar choinníoll go ndéantar an t-iarratas a thaisceadh laistigh 
de bhliain amháin ar a dhéanaí roimh an dáta a dtéann an víosa dul isteach iolrach atá bailí 
ar feadh trí bliana in éag. 

Ní aontaíonn formhór mór na dtoscaireachtaí leis an moladh nach mbeadh aon rogha eile 
ag na consalachtaí ach víosa dul isteach iolrach a eisiúint (.i. víosa dul isteach iolrach a eisiúint 
nó gan víosa ar bith a eisiúint), dá gcomhlíonfaí na coinníollacha go léir, gan aon tsolúbthacht 
maidir le tréimhse bailíochta na víosaí dul isteach iolrach, agus fiú amháin murar iarr an t-iarratasóir 
sin. D'áitigh roinnt acu gur cheart go mbeifí in ann tréimhse bailíochta na víosaí dul isteach iolrach 
a chur in oiriúint do riachtanais shonracha an iarratasóra agus víosa a eisiúint lena ngabhann 
tréimhse bailíochta níos giorra. 

Os a choinne sin, chuir an Coimisiún in iúl gurb é a bheadh mar thoradh ar a chur chuige féin 
cleachtais chomhchuibhithe agus go gcuirfí cosc ar "siopadóireacht le haghaidh víosaí". Áitíonn 
an Coimisiún freisin go bhféadfadh sé gur lú an t-ualach oibre a bheadh ar na consalachtaí ós rud 
é gur lú líon na n-iarratas a bheadh le scrúdú acu. Meabhraíonn sí freisin go bhfónfadh 
sé do chuspóir eacnamaíoch an togra athmhúnlaithe, mar go mbeadh taistealaithe bona fide 
in ann taisteal níos minice chun an Aontais ar mhaithe le cúrsaí fóillíochta nó cúrsaí gnó. 

I bhfianaise na mbreithnithe sin, ba mhaith leis an Uachtaránacht a iarraidh ar na hAirí an dearcadh 

atá acu maidir leis na ceisteanna seo a leanas a chur in iúl: 

- Ar cheart eisiúint víosaí dul isteach iolrach bheith éigeantach maidir le taistealaithe atá cláraithe 

sa VIS agus a chomhlíonann na coinníollacha a éillítear ? 

- Ar cheart do chonsalachtaí bheith in ann tréimhse bailíochta an víosa dul isteach iolrach a shocrú 

le haghaidh tréimhse níos giorra ná na 3 bliana nó na 5 bliana a mhol an Coimisiún? 

2) Scriosadh Airteagal 15 den Chód Víosaí atá ann faoi láthair ina ndéantar foráil 
d'árachas liachta taistil (TMI) 

Sa togra uaidh, mhol an Coimisiún go scriosfaí an ceanglas atá ar iarratasóirí ar víosaí a chruthú 

go bhfuil árachas liachta taistil acu atá leordhóthanach agus bailí toisc go meastar dó nár suíodh 

riamh an luach breise iarbhír a ghabhann leis an mbeart sin maidir le hárachas liachta taistil. 

Tá formhór mór na dtoscaireachtaí go láidir i gcoinne an leasaithe seo agus d'iarr siad air an fhoráil 

sin a chur ar ais. Ó tharla gur tuairiscíodh go bhfuil fiacha móra ospidéil fós gan íoc maidir le cúram 

sláinte a cuireadh ar "eachtrannaigh", b'fhearr leis na toscaireachtaí go gcuirfí feabhas ar an gcóras 

atá ann cheana seachas deireadh a chur ar fad leis. 

I bhfianaise an méid thuas, molann an Uachtaránacht an tAirteagal maidir le hárachas liachta taistil 

a thabhairt isteach an athuair agus iarrann sí ar na hAirí smaointe a chur faoina bráid maidir 

leis an gcaoi a bhféadfaí feabhas a chur ar an gcóras d'fhonn an mhí-úsáid a chosc. 

An aontaíonn na hAirí leis an moladh sin? 

3) Raon feidhme an tsainmhínithe ar "garghaolta" saoránach den Aontas (Airt. 2 (7)) 

Tá forálacha curtha chun cinn ag an gCoimisiún chun cabhrú le cuairteanna ó bhaill teaghlaigh 

atá ag tabhairt cuairte ar gharghaolta ar saoránaigh den Aontas iad agus atá ina gcónaí ar chríoch 

an Bhallstáit ar náisiúnaigh de iad, i gcás garghaolta saoránach den Aontas atá ina gcónaí i dtríú tír 

agus ar mian leo cuairt a thabhairt le chéile ar an mBallstát a bhfuil a náisiúntacht ag an saoránach 

den Aontas. Ba cheart a thabhairt ar aird go ndéantar foráil dó sin cheana féin i roinnt 

comhaontuithe a cuireadh i gcrích le déanaí maidir le Cabhair Víosa. Tá garghaolta saoránach 

den Aontas i measc na gcatagóirí nua iarratasóirí a bheadh i dteideal raon leathan cabhrach i dtaca 

le nós imeachta. Áirítear leis an téarma "garghaolta" céile, leanaí, tuismitheoirí, daoine a bhfuil 

údarás tuismitheora acu, seantuismitheoirí agus garchlann. 

Chuir go leor toscaireachtaí in iúl gur cúis imní dóibh gur cruthaíodh an catagóir nua 

seo d'iarratasóirí, nó nach n-aontaíonn siad leis, go háirithe toisc go gcumhdaítear an iomarca 

daoine faoin sainmhíniú agus toisc go dtéann sé níos faide ná an méid dá bhforáiltear 

i dTreoir 2004/38/CE1. Leis an Treoir, leagtar síos, ar láimh amháin, na coinníollacha lena rialaítear 

saoránaigh den Aontas agus a mbaill teaghlaigh agus a gceart chun saorghluaiseachta 

agus chun cónaithe laistigh de chríoch na mBallstát á bhfeidhmiú acu agus, ar an taobh eile, 

lena rialaítear saoránaigh den Aontas agus a mbaill teaghlaigh agus a gceart chun buanchónaithe 

i gcríoch na mBallstát á bhfeidhmiú acu. Sa Treoir, sainítear baill teaghlaigh mar a leanas: (i) céile, 

(ii) páirtnéir a bhfuil saoránach den Aontas dulta i mbun páirtnéireacht chláraithe leis, (iii) sliocht 

díreach atá faoi bhun 21 bliain d'aois nó ar cleithiúnaithe iad agus sliocht díreach nó cleithiúnaithe 

an chéile nó an pháirtnéara, agus, ar deireadh (iv) gaolta díreacha sa líne shinsearach 

ar cleithiúnaithe iad agus amhlaidh i gcás an chéile nó an pháirtnéara. Cé go bhfuil an chabhair 

do bhaill teaghlaigh i dtaca le nós imeachta dá bhforáiltear sa togra ar aon dul leis an gcabhair 

a chumhdaítear cheana féin i dTreoir 2004/38/CE, tá an chabhair dá bhforáiltear i gcás 'garghaolta' 

níos leithne sa togra ón gCoimisiún. 

Ag féachaint don méid thuas, ba mhaith leis an Uachtaránacht a iarraidh ar na hAirí an dearcadh 

atá acu maidir leis na ceisteanna seo a leanas a chur in iúl: 

Ar cheart cabhair i dtaca le nós imeachta do "gharghaolta" saoránach den Aontas a áireamh sa togra 

agus ar cheart foráil don chabhair sin ann? Nó ar cheart raon feidhme an togra a theorannú 

do "bhaill teaghlaigh", mar a shainítear é cheana féin i dTreoir 2004/38/CE? 

4) Víosaí a eisiúint ag an teorainn sheachtrach faoi scéim shealadach (Airt. 33) 

Faoi láthair, níl údarú ag na Ballstáit víosaí a eisiúint ag an teorainn sheachtrach ach amháin 

ar bhonn gach cáis faoi leith de réir chás ar leith na náisiúnach tríú tír. 

Creideann roinnt mhaith toscaireachtaí ní hamháin go ndéanfaidh sé an-díobháil don bhonneagar 

atá cheana féin i mBallstáit áirithe más féidir le Ballstát víosaí a eisiúint ar bhonn sealadach 

ag an teorainn sheachtrach, ar víosaí iad atá bailí do chríoch an Bhallstáit eisiúna 

agus lena gceadófar don sealbhóir fanacht ar feadh tréimhse nach faide ná 15 lá, ach go gcuirfidh 

sé leis na rioscaí atá ann ó thaobh slándála, agus go mbeidh na teorainneacha seachtracha 

lena mbaineann mar lagphointí iontrála isteach i limistéar Schengen. 

                                                 
1 Treoir 2004/38/CE ó Pharlaimint na hEorpa agus ón gComhairle maidir le ceart shaoránaigh 

an Aontais agus ceart bhaill dá dteaghlaigh gluaiseacht agus cónaí faoi shaoirse ar chríoch 
na mBallstát. 

I bhfianaise na mbreithnithe sin, molann an Uachtaránacht an tAirteagal seo a bhaint amach. 

An aontaíonn na hAirí leis an moladh sin? 

5) Raon feidhme an togra maidir le víosa chamchuairte 

Chuir an Mheitheal um Víosaí tús leis an scrúdú tosaigh ar an togra i mí Eanáir 2015. Tugtar 

le tuiscint sa togra go bhféadfaidh aon náisiúnach tríú tír, i bprionsabal, iarratas a chur isteach 

ar víosa chamchuairte más féidir leis/léi cruthúnas iomchuí a thabhairt go bhfuil sé ar intinn 

aige/aici fanacht i gcríoch dhá Bhallstát nó níos mó ar feadh níos mó ná 90 lá gan fanacht 

níos mó ná 90 lá i gcríoch aon cheann de na Ballstáit sin. 

Chuir go leor de na toscaireachtaí in iúl gur cúis mhór imní dóibh raon feidhme thairbhithe 

na víosaí camchuairte agus an deacracht a bhaineann le gluaiseachtaí taistealaithe a rialú de dheasca 

an easpa rialuithe teorann laistigh de limistéar Schengen. Moladh, dá bhrí sin, raon feidhme 

pearsanta an togra a theorannú chuig na catagóirí sonraithe iarratasóirí a bhfuil leas nó gá 

dlisteanach acu taisteal ar fud limistéar Schengen ar feadh níos mó ná 90 lá. 

Ba mhaith leis an Uachtaránacht, mar sin, a iarraidh ar na hAirí an dearcadh atá acu maidir 

leis an gceist seo a leanas a chur in iúl: 

Dá gcaolófaí raon feidhme an togra lena ndéanfar víosa chamchuairte a bhunú, cé acu na catagóirí 

iarratasóirí ar cheart don víosa nua chamchuairte atá beartaithe dul chun sochair dóibh? 

III. Conclúid 

Iarrtar ar Choiste na mBuanionadaithe/an Chomhairle na ceisteanna thuasluaite a scrúdú 

chun imeachtaí a bhrú ar aghaidh i gcomhlachtaí ullmhúcháin na Comhairle. 

_______________ 

 


